難忘的記持

演講：張邵棻  指導：蔡麗珠、蔡政良
各位評判老師、各位同學大家好！我是OO號，今仔日我欲演講的題目是，難忘的記持

人講台灣是寶島，早來晚到攏呵咾；遊賞百花尚輕可，四季如春好憩淘。每冬過年歇寒的時，阿爸攏會帶歸家伙仔去四界走、四界看。會記得彼一年，阮佇台東人推薦一定要去的店吃早頓，店頭家很熱情佮阮介紹，伊講綠島是一個山明水秀的好所在，那沒去是真無採，只是訂無船票是無法度過海，想袂到憨人有憨福，這個時陣，隔壁桌的歐尚隨佮阮講欲幫阮處理，原來阮拄著的是船公司的頭家娘啊!
這是我頭一擺離開臺灣本島，所以快樂的心情是無塊比，毋過坐上船了後我就知苦，海面上，海湧親像咧辦運動會仝款，佮船仔搖過來幌過去，害佮阮歸家伙啊頭暈目暗，嘛開始咧捉兔子比賽，這時陣我快樂的心情，隨變佮壞溜溜啊。

青籠籠的綠島舊名是火燒島，島上的風景真美麗，頭前是海，後壁是山，有罕見的海底溫泉，奇巧的石頭，嘛有樸實的漁港，坐在機車頂，雖然風吹佮呼呼叫，抑是沒減少阮遊賞的熱情。這的風景真是水佮予我真感動，印象尚深的是本來在關政治犯的監獄，雖然這馬已經整理作文物館，但是我猶原會當感受，當時受刑犯坐枷的痛苦，佮人權予人糟蹋的悲哀。
踅一輾綠島免偌濟的時間，因為要坐下午的船仔返去台東，所以只有在四界走走看看勒，真遺憾，很多風景無法度慢慢欣賞。意外的旅行、美麗的海島，佮戒備森嚴的枷牢，這寡難忘的記持，到這馬猶原不時浮佇我的腦海，向望美麗的自然景色，袂因為人類的過度開發受著破壞，希望有一工，會當擱一擺佮綠島相逢。
我的演講到遮結束，感謝逐家。
